


ՀԻՄՆԱՎՈՐՈՒՄ
«ՕՊԵՐԱՏԻՎ-ՀԵՏԱԽՈՒԶԱԿԱՆ ԳՈՐԾՈՒՆԵՈՒԹՅԱՆ ՄԱՍԻՆ» ՕՐԵՆՔՈՒՄ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՕՐԵՆՔԻ ԸՆԴՈՒՆՄԱՆ 

1. Ընթացիկ իրավիճակը և իրավական ակտի ընդունման անհրաժեշտությունը․
Մինչ «Օպերատիվ-հետախուզական գործունեության մասին» օրենքում լրացումներ և փոփոխություններ կատարելու մասին» 2022 թվականի հունիսի 9-ի թիվ ՀՕ-154-Ն օրենքի ընդունումը՝ ներքին դիտումը, նամակագրության և այլ ոչ թվային հաղորդակցության վերահսկումը, թվային, այդ թվում՝ հեռախոսային հաղորդակցության վերահսկումը և ֆինանսական գործարքների վերահսկումն անցկացվում էին այն դեպքերում, երբ անձը կասկածվում էր ծանր և առանձնապես ծանր հանցագործության կատարման մեջ։ Նշված օպերատիվ-հետախուզական միջոցառումների անհրաժեշտությունն առաջանում էր, երբ օպերատիվ տեղեկությունները վերաբերում էին կատարվող կամ կատարված հանցավոր ոտնձգությանը։ Թվում էր, թե «Օպերատիվ-հետախուզական գործունեության մասին» օրենքի հետագա փոփոխությունները պետք է միտված լինեին հանցագործության բոլոր փուլերում ընթացող գործողությունների արձանագրմանը, մինչդեռ տեղի ունեցավ ճիշտ հակառակը, և քննարկվող օպերատիվ-հետախուզական միջոցառումները կապվեցին միայն ավարտված հանցագործությունների հետ։
 Մասնավորապես, «Օպերատիվ-հետախուզական գործունեության մասին» օրենքի 31-րդ հոդվածի 4-րդ մասի համաձայն՝ ներքին դիտումը, նամակագրության և այլ ոչ թվային հաղորդակցության վերահսկումը, թվային, այդ թվում՝ հեռախոսային հաղորդակցության վերահսկումը և ֆինանսական գործարքների վերահսկումն անցկացվում են միայն այն դեպքերում, երբ առերևույթ առկա են հիմքեր՝ կասկածելու, որ անձը կատարել է ծանր կամ առանձնապես ծանր հանցագործություն։ Իրավական այս նորմից հետևում է, որ դատարանի որոշումը պահանջող՝ վերը նշված օպերատիվ-հետախուզական միջոցառումներն անցկացվում են ավարտված այն հանցագործությունների կապակցությամբ, որոնք հայտնի չեն եղել վարույթ իրականացնող մարմնին, և որոնցով քրեական վարույթ չի նախաձեռնվել, քանի որ քրեական վարույթի շրջանակներում նախնական դատական վերահսկողությամբ օպերատիվ-հետախուզական միջոցառումները փոխարինվում են համանման գաղտնի քննչական գործողություններով։
Հարցի քննարկումը մեծապես առնչվում է օպերատիվ-հետախուզական գործունեության արդյունքների քրեական դատավարությունում օգտագործելու հեռանկարների հետ։ Այսպես, համաձայն ՀՀ քրեական դատավարության օրենսգրքի 96-րդ հոդվածի 3-րդ մասի՝ քրեական վարույթի շրջանակներից դուրս անցկացված օպերատիվ-հետախուզական գործունեության արդյունքով դատարանի որոշմամբ ձեռք բերված ձայնագրությունները, տեսագրությունները, տեսաձայնագրությունները և այլ օբյեկտիվ փաստաթղթերը ճանաչվում են արտավարութային փաստաթուղթ և կցվում վարույթի նյութերին այն դեպքում, երբ օպերատիվ-հետախուզական միջոցառումն իրականացվել է հանցագործությունը կանխելու, խափանելու կամ անձին հանցանքի կատարման պահին կամ դրանից անմիջապես հետո բացահայտելու նպատակով: Այսինքն՝ որպես ապացույց են դիտարկվում օպերատիվ-հետախուզական գործունեության այն արդյունքները, որոնք վերաբերում են հանցավոր ոտնձգությունների նախապատրաստության կամ հանցափորձի փուլերում ծավալվող գործողություններին։
Օպերատիվ-հետախուզական և քրեադատավարական ոլորտների ներդաշնակությունը կարևոր պայման է օպերատիվ ճանապարհով ստացված տվյալները քրեական վարույթում օգտագործելու համար։ Սակայն նշված համակարգերի ուսումնասիրությունը թույլ է տալիս առանձնացնել իրարամերժ ուղղություններ։ Մի կողմից՝ ներքին դիտումը, նամակագրության և այլ ոչ թվային հաղորդակցության վերահսկումը, թվային, այդ թվում՝ հեռախոսային հաղորդակցության վերահսկումը, ֆինանսական գործարքների վերահսկումն անցկացվում են ծանր կամ առանձնապես ծանր ավարտված հանցագործության առկայության դեպքում, մյուս կողմից՝ օպերատիվ-հետախուզական գործունեության արդյունքներն դիտարկվում են որպես ապացույց, եթե վերաբերում են նախապատրաստվող, կատարվող ծանր կամ առանձնապես ծանր հանցագործություններին։ Ստացվում է, որ օպերատիվ-հետախուզական կարգավորումը չեղարկում է նշված միջոցառումների արդյունքների քրեադատավարական օգտագործման հետագա հնարավորությունը։
Արտավարութային փաստաթղթերի համատեքստում ընկալվում են միմիայն կաշառք ստանալու կամ կաշառք տալու նմանակման և նախնական դատական վերահսկողությամբ արտաքին դիտման արդյունքները, քանի որ «Օպերատիվ-հետախուզական գործունեության մասին» օրենքը որևէ սահմանափակում չի նախատեսում դրանց մասով՝ անցկացվում են նախապատրաստվող, կատարվող կամ կատարված հանցանքների դեպքում։ Այնուհանդերձ, ի տարբերություն արտաքին դիտման, կաշառք ստանալու կամ կաշառք տալու նմանակմանը բնորոշ են որոշակի վերապահումներ։ Կաշառք ստանալու կամ կաշառք տալու նմանակումը գործնականում ենթադրում է տեսաձայնագրման միջոցով արտաքին դիտում կամ ներքին դիտում օպերատիվ-հետախուզական միջոցառումների իրականացում։ Եվ քանի որ, ներքին դիտման կազմակերպման անհրաժեշտությունը պայմանավորված է ավարտված հանցավոր ոտնձգությամբ, ուստի ապացուցողական զամբյուղում կարող են ներառվել կաշառք ստանալու կամ կաշառք տալու շրջանակներում տեսաձայնագրմամբ ամրագրված արտաքին դիտում օպերատիվ-հետախուզական միջոցառման արդյունքները։
Օպերատիվ-հետախուզական միջոցառումները, այդ թվում՝ դատարանի թույլտվությունը պահանջող, հաճախ նախորդում են նախաքննությանը, ինչը հաստատվում է նաև քրեական վարույթի նյութերով։ Օրինակ՝ ըստ թիվ ԵՇԴ/0088/01/17 քրեական գործի՝ հեռախոսային խոսակցությունների վերահսկման արդյունքներից պարզ է դառնում, որ դեպքին նախորդող ժամանակահատվածում հանցակիցները միջոցներ են ձեռնարկել տուժողի գտնվելու վայրը պարզելու և հանդիպմանը նրա ներկայությունն ապահովելու համար։
Անճշտությունները նկատվում են «Օպերատիվ-հետախուզական գործունեության մասին» օրենքի այլ նորմերում ևս, որոնք քննարկվող միջոցառումների անցկացումը կապում են նաև նախապատրաստվող, կատարվող հանցանքների հետ։ Այսպես, ըստ «Օպերատիվ-հետախուզական գործունեության մասին» օրենքի 34-րդ հոդվածի 2.1-րդ կետի՝ ֆիքսված կամ բջջային հեռախոսային ցանցի դեպքում բաժանորդի հետ անուղղակի եղանակով կապ ունեցող հեռախոսահամարների, հաղորդակցությունն սկսելու և ավարտելու ժամանակի մասին տեղեկատվություն ստանալու միջնորդությունը դատարան է ներկայացվում միայն ահաբեկչության կամ պետական, ռազմական կամ բնապահպանական անվտանգության դեմ ուղղված հանցագործությունների կանխման, խափանման կամ բացահայտման նպատակով։ Համանման կարգավորում առկա է «Օպերատիվ-հետախուզական գործունեության մասին» օրենքի 38-րդ հոդվածի 3-րդ մասում՝ ձեռք բերված տվյալները ենթակա են ոչնչացման՝ բացառությամբ այն դեպքերի, երբ դրանք պարունակում եմ ծանր կամ առանձնապես ծանր հանցագործության կամ դրա նախապատրաստության վերաբերյալ տեղեկություններ։
2. Կարգավորման նպատակը և բնույթը․
Նախագծով առաջարկվում է ներքին դիտում, նամակագրության և այլ ոչ թվային հաղորդակցության վերահսկում, թվային, այդ թվում՝ հեռախոսային հաղորդակցության վերահսկում, ֆինանսական գործողությունների վերահսկում օպերատիվ-հետախուզական միջոցառումներն իրականացնել ոչ միայն կատարված, այլ նաև նախապատրաստվող և կատարվող հանցագործությունների առնչությամբ՝ ընդգծելով օպերատիվ-հետախուզական գործունեության կանխարգելիչ դերը հանցավորության դեմ պայքարում։ Այս փաստաթղթով միասնական մոտեցում է ցուցաբերվում օպերատիվ-հետախուզական նորմերը սահմանելիս, ինչպես նաև համապատասխանեցվում են օպերատիվ-հետախուզական գործունեության և քրեական դատավարության համակարգերը։
3. Ակնկալվող արդյունքը․
Ներկայացված նախագծի ընդունմամբ նպաստավոր պայմաններ կստեղծվեն ինչպես հանցագործության բոլոր փուլերում նշված օպերատիվ-հետախուզական միջոցառումների անցկացման, այնպես էլ դրանց արդյունքներն արտավարութային փաստաթուղթ ճանաչվելու տեսանկյունից։ Ակնկալվում է խթանել համապատասխան փոփոխությունների նախատեսումը նաև ՀՀ քրեական դատավարության օրենսգրքում՝ հաշվի առնելով նախկինում կատարված, սակայն վարույթ իրականացնող մարմնի համար դեռևս անհայտ հանցանքների վերաբերյալ քննարկվող միջոցառումների արդյունքների քրեադատավարական կարգով օգտագործելու օբյեկտիվ անհրաժեշտությունը։ 
4․ Կապը ռազմավարական փաստաթղթերի հետ. 
Նախագծի ընդունումը բխում է ՀՀ կառավարության 2024 թվականի նոյեմբերի 15-ի «Ոստիկանության բարեփոխումների իրականացման ռազմավարությունը և դրանից բխող 2024-2026 թվականների գործողությունների ծրագիրը հաստատելու մասին» N 1803-Լ որոշմամբ հաստատված 2-րդ հավելվածի 6-րդ ուղղության 3-րդ «Օպերատիվ-հետախուզական գործունեության արդյունավետության բարձրացում, օպերատիվ-հետախու- զական գործունեության ընթացակարգի համապատասխանեցում միջազգային չափանիշներին՝ մարդու իրավունքների պաշտպանության համատեքստում» գործողությունից:
5. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը.	
Նախագիծը մշակվել է ՀՀ ներքին գործերի նախարարության կողմից:
6. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները.
Նախագծի ընդունման կապակցությամբ այլ նորմատիվ իրավական ակտեր ընդունել անհրաժեշտ չէ, ինչպես նաև պետական կամ տեղական ինքնակառավարման մարմնի բյուջեում եկամուտների և ծախսերի էական ավելացում կամ նվազեցում չի նախատեսում։

